
কিবা গ্ৰাহ আছে ইটো জলৰ ভিতৰ।

সেহি যোনো ধৰি খাইলে বীৰ বৃকোদৰ॥

কেনমতে কৰিবো দাদাৰ প্ৰতিকাৰ।

এহি বুলি ধনঞ্জয় ধৰি ধনুশৰ॥১৩৭

সাৱধানে ধনঞ্জয় নামিল জলত।

দুই হাতে ধৰি অজগৰৰ গলত॥

বামক লাগিয়া ধনঞ্জয় লৈয়া যায়।

অজগৰে ধৰিলেক লেঙ্গুৰে মেঢ়াই॥১৩৮

বলে ধৰি নিলা টানি পিটৰ তলক।

তৈতে ৰাখিলেক ভীমসেন অৰ্জ্জুনক॥

বৈশম্পায়ন বদতি শুনিয়ো জন্মিজয়।

পাছে যি কৰিলা ৰাজা কুন্তীৰ তনয়॥১৩৯

যুধিষ্ঠিৰে দেখে নাসিলন্ত দুই ভাই।

মাতিলেক সহদেৱ নকুলক চাই॥

জল আনিবাক গৈল বীৰ বৃকোদৰ।

নাসিবাক দেখি যায় ধনঞ্জয় বীৰ॥১৪০

কিবা অথন্তৰ ভৈল নাসে এত বেলি।

নকুল সহদেৱ দুই যাৱা শীঘ্ৰে চলি॥

ৰাজাৰ আদেশ শুনিলন্ত দুয়ো ভাই।

ত্বৰিত গমনে সৰোবৰ পাইলা যাই॥১৪১

খোজ পৰি আছে ভীম নামিছে জলত।

উঠিবাৰ চিহ্ন নেদেখয় উপৰত॥

